
Bréf Raunveru, hagsmunafélags raunvísindanema við Háskóla Íslands, til raunvísindadeildar
Efni: Tillögur að breytingum á skipan kennslumissera í raunvísindadeild

VINNUPLAGG
Háskóli Íslands hefur markað sér þá stefnu að komast í hóp 100 bestu háskóla í heimi árið 2011. Til að ná þessu markmiði er ýmissa breytinga þörf. Nú þegar eru margar deildir og skorir teknar til við að endurskoða skipulag grunnnáms og byggja upp framhaldsnám. Að mati Raunveru er skipulag kennslumissera innan skólans eitt af því sem nauðsynlegt er að endurskoða vilji skólinn ná í fremstu röð.

Raunvera leggur til að samfara skiptingu Háskóla Íslands í skóla, með tilheyrandi breytingum á raunvísindadeild, verði tekin upp ný skipan kennslumissera. Skólaárinu verði skipt upp í 4-5 kennslumisseri með tvö misseri fyrir jól, tvö misseri eftir jól og eitt sumar misseri. Hvert misseri stæði í u.þ.b. 7 vikur, að undanskildu sumarmisseri sem yrði styttra.
Samkvæmt stefnu Háskóla Íslands 2006-2011 vill skólinn bera sig saman við átta háskóla austan hafs og vestan sem eru sambærilegir að rekstrarformi og stærð. Í þessu samhengi er rétt að benda á að a.m.k. fjórir þessara háskóla hafa horfið frá hinu gamla tveggja missera kerfi og styðjast nú kerfi sem byggir á ákveðnum fjölda stuttra missera á ári, eða á stuttum námskeiðum í fljótandi kerfi (án sérstakra missera). Þessir háskólar eru:

· Kaupmannahafnarháskóli (4 misseri, tvö að hausti og tvö að vori)

· Háskólinn í Lundi (fljótandi kerfi með stuttum námskeiðum)

· Háskólinn í Uppsölum (fljótandi kerfi með stuttum námskeiðum)

· Háskólinn í Helsinki (4 misseri, tvö að hausti og tvö að vori)
Aðrir samanburðarháskólar eins og Háskólinn í Aberdeen og Háskólinn í Boston hafa hvor um sig þrjú misseri í sínu kerfi, þ.e. hefðbundin haust- og vormisseri auk sumarmisseris. Auk þessa má nefna að Landbúnaðarháskóli Íslands hefur notast við 4 missera kerfi, þ.e. tvö haustmisseri og tvö vormisseri, með góðum árangri, þar sem einnig er heimilt að skipuleggja sumarnámskeið ef þurfa þykir.
Skipulag 4-5 missera kerfis:
· Skólaárinu yrði skipt í 4-5 misseri, þ.e. 2 haustmisseri og 2 vormisseri, og 1 sumarmisseri.

· Haust- og vormisseri stæðu í u.þ.b. 7 vikur hvert. Sumarmisseri yrði styttra.
· Skipulag missera gæti verið í líkingu við eftirfarandi (m.v. skólaárið 2008-2009):
· Vika 35-41: Haustmisseri 1

· Vika 42: Próf

· Vika 43-49: Haustmisseri 2

· Vika 50: Próf

· Vika 2-8: Vormisseri 1

· Vika 9: Próf

· Vika 10-18: Vormisseri 2 (páskafrí meðtalið)

· Vika 19: Próf

· Vika 20-31: Sumarfrí

· Vika 32-35 (eða 22-25): Sumarmisseri

Þessu skipulagi væri hnikað til eftir því sem hentar á hverju skólaári.

· Nemendur tækju að meðaltali tvö námskeið (6-8 ein) á hverju haust- og vormisseri (m.v. núverandi stærð námskeiða skv. námsskrá), auk smærri námskeiða á sumarmisseri.
· Fjöldi kennslustunda í hverju námskeiði á viku yrði 12-16 m.v. 3-4 eininga námskeið (er 6-8 við núverandi kerfi).

· Próf færu fram í lok hvers námskeiðs. Prófvikur mætti einnig nýta fyrir endurupptökupróf frá misserinu á undan. Dæmi: Nemandi sem ekki nær lágmarkseinkunn á prófi eftir haustmisseri 1 gefst kostur á endurupptökuprófi úr viðkomandi námskeiði í prófviku eftir haustmisseri 2.
· Lengri námsferðir (innanlands sem utan) færu fram á sumarmisseri. Sumarmisseri mætti einnig nýta til endurupptöku prófa.
· Sá kostur er einnig fyrir hendi að sleppa sérstöku sumarmisseri en þá í staðinn leyfa skipulagningu sérstakra sumarnámskeiða óháðum misserum.

Nokkrir kostir 4-5 missera kerfis:
· Nemendur gætu einbeitt sér betur að viðkomandi námskeiðum í stuttan tíma (7 vikur) í stað þess að dreifa kröftum sínum á margar vígstöðvar í langan tíma (14 vikur).

· Próftarnir yrðu styttri og nemendur gætu lesið til prófs á skemmri tíma, enda einungis lesið til prófs í tveimur námskeiðum í senn (í stað fjórum til fimm eins og nú er). Þar sem námskeiðin væru stutt væri námsefnið ferskara í huga nemenda og þyrftu þeir því minni tíma til upprifjunar þegar kæmi að prófum. Löng upplestrartímabil yrðu því óþörf.
· Við núverandi kerfi er tími kennara afar sundurslitinn þar sem þeir þurfa að dreifa kröftum sínum á kennslu og rannsóknir samtímis. Því má ætla að kennarar nái hvorki að sinna kennslu né rannsóknum eins vel og þeir vildu. Einnig er hætt við að kennarar með mikla kennsluskyldu hafi takmarkaðan tíma til að sinna rannsóknum. Kostir 4-5 missera kerfis eru ótvíræðir fyrir kennara. Vinnutími þeirra yrði mun markvissari en áður þar sem kennsla yrði afmörkuð við stutt tímabil en ekki allan veturinn eins og nú er. Mun meiri tími gæfist því til að sinna rannsóknum og skrifum. Það myndi eflaust leiða til fleiri ritrýndra greina í alþjóðlegum fagtímaritum og þar með auka gæði Háskólans og lyfta honum hærra í átt til hinna 100 bestu í heimi. Sem dæmi gæti kennari haft fulla kennslu á 1. og 4. misseri og gæti þá einbeitt sér alfarið að henni en hefði ekki tíma til rannsókna á meðan. Aftur á móti hefði hann enga kennslu á 2. og 3. misseri og gæti þ.a.l. beint öllum sínum kröftum að rannsóknum sínum. Allir kennarar hefðu líklega 1-2 misseri án kennslu.

· Samkvæmt stefnu raunvísindadeildar 2006-2011 þarf að innleiða meiri sveigjanleika í kennslu- og rannsóknarskyldu kennara við deildina. E.t.v. myndi nýtt skipulag kennslumissera auðvelda framkvæmd þessa þar sem það eykur til muna sveigjanleika í tilfærslu námskeiða og gerir stundakennslu að fýsilegri kosti fyrir utanaðkomandi kennara.

· Styttri misseri myndu auka möguleika og sveigjanleika í skiptinámi. Núverandi kerfi býður einungis upp á möguleika til skiptináms fyrir þá sem hafa tök á eða vilja staldra við í 6 mánuði eða lengur í öðru landi. Með styttri misserum myndu möguleikar til skiptináms opnast þeim sem ekki geta eða vilja dvelja svo lengi erlendis.  Styttri námsheimsóknir yrðu valkostur til jafns við lengri heimsóknir.
· 4-5 missera kerfi auka möguleika íslenskra stúdenta til skiptináms erlendis. Íslenskir stúdentar hafa ekki mikla möguleika til að sækja stutt námskeið við erlenda háskóla vegna langra missera í HÍ (sitja á sama tíma í 4-6 námskeiðum sem teygja sig yfir 14-15 vikur og myndu þ.a.l. missa mikið úr kennslu í HÍ). Ef hvert misseri væri 7 vikur væri mun auðveldara fyrir íslenska stúdenta að sitja námskeið í erlendum háskólum án þess að eiga á hættu að missa mikið úr hér heima. Dæmi eru þess að íslenskir stúdentar hverfi frá skiptinámi og þátttöku í stuttum námskeiðum erlendis vegna þess að þeir sitja á sama tíma í mörgum löngum námskeiðum hér heima.
· Kostir sumarmisseris væru að hægt yrði að kenna greinar og námskeið, sem krefjast þess að kennsla og vinna nemenda fari fram utandyra, við góðar aðstæður. Þetta á sérstaklega við um kennslu í jarðvísindaskor, líffræðiskor og land- og ferðamálafræðiskor. Einstök námskeið í öðrum skorum falla e.t.v. undir þetta. Með sumarmisseri gæfist ennfremur kostur á að búa til ný námskeið byggð á námsferðum og útivinnu. Slík námskeið gætu laðað að erlenda stúdenta í styttri námsheimsóknir til Íslands.

· Með stuttu sumarmisseri opnast sá möguleiki að bjóða upp á sérstök námskeið sem einungis fara fram utandyra. Hér er einkum horft til útivinnunámskeiða í líffræði, jarðfræði, jarðeðlisfræði, landafræði og ferðamálafræði.
· 4-5 missera kerfi myndi fyrst og fremst auka sveigjanleika í námi og kennslu. Í þeim tilfellum sem stutt misseri henta ekki ákveðnum námskeiðum má einfaldlega teygja slík námskeið yfir tvö misseri og þannig nýta kosti gamla kerfisins ef nauðsynlegt er.

Af þessu má sjá að stutt kennslumisseri hefðu ótvíræða kosti í för með sér fyrir kennara og nemendur. Hér með er lagt til að breytingarnar komi til framkvæmda um leið og Háskóla Íslands verður skipt í skóla, og raunvísindadeild verði hluti af nýjum verkfræði- og raunvísindaskóla.
Að baki þessum tillögum standa öll nemendafélög í raunvísindadeild. Tillögurnar voru til umfjöllunar hjá stjórnum þeirra sjö nemendafélaga sem eru í raunvísindadeild, þ.e. Felix, Fjallinu, Foldu, Haxa, Hnallþóru, Hvarfi og Stigli. Að loknum umfjöllunum hjá stjórnum félaganna voru tillögurnar ræddar nánar á miðstjórnarfundum Raunveru þar sem samþykkt var að leggja þær fyrir raunvísindadeild.

